
Här Claude WISELER 
Chamberspresident 
LËTZEBUERG 

Lëtzebuerg, den 10. September 2026 

Här President, 

Esou ewéi den Artikel 80 vum Chambersreglement et virgesäit, biede mir Iech, dës parlamentaresch 
Fro un d‘Madamm Ministesch fir Gesondheet a Sozialversécherung weiderzeleeden: 

„An engem rezenten RTL-Artikel vum 6. September 2026 iwwer d’jugendpsychiatresch Offer zu Wooltz 
gëtt d’Fro opgeworf, ob zu Wooltz keen alternative Site konnt fonnt ginn. Gläichzäiteg gëtt dorop 
higewisen, datt dës Offer zu engem groussen Deel op Wëntger soll verluecht respektiv do ausgebaut 
ginn. 

An der parlamentarescher Fro n° 1319 vum 9. Oktober 2024 huet d’Madame Ministesch geäntwert, 
datt zu Wooltz am Joer 2024 Projete bestanen hunn, fir eng gerontopsychiatresch Statioun an eng 
Dagesklinik an der Jugendpsychiatrie opzemaachen. Dobäi huet si ausdrécklech ënnerstrach, datt zu 
Wooltz eng jugendpsychiatresch dagesklinesch Offer soll derbäikommen. 

An deem Kader wollte mir der Madamm Ministesch fir Gesondheet a Sozialversécherung follgend Froe 
stellen: 

- Wéini ass d’Entscheedung geholl ginn, fir d’jugendpsychiatresch Offer – oder e wesentlechen
Deel dovunner – op Wëntger ze verlageren? Zu wéi engem Zäitpunkt gouf Wëntger als
Alternativ zu Wooltz a Betruecht gezunn a wéi eng Grënn hunn zu dëser Entscheedung
gefouert?

- Goufen an dësem Zesummenhang och aner Gemengen als méiglech Standuerter gepréift ? Wa
jo, wéi eng Gemenge waren dat, wéini war dat a wat waren d’Grënn, firwat dës Optiounen net
zeréckbehale goufen?

- Wéi eng jugendpsychiatresch Strukture respektiv Servicer bleiwen zu Wooltz erhalen? Wéi eng
personell Besetzung ass fir dës Offer zu Wooltz virgesinn? 

Am Februar 2026 huet d’Gesondheetsministesch d’Gebai an der 11, rue du Moulin zu Wooltz ageweit. 
Op d’parlamentaresch Fro n° 3847 vum 26. Mäerz 2026 huet si am Abrëll geäntwert, datt d’Gebai an 
der 11, rue du Moulin nëmmen eng provisoresch Léisung op eng akut Demande duerstellt an datt 

d’Plënneren an eng méi grouss Struktur, déi de gesetzlech virgeschriwwenen Ufuerderungen un 
d’Accessibilitéit entsprécht, an der Planung wier. 

Vu datt fir Kliniksstrukture streng Oploe gëllen, wéilte mir gär nach follgend Froe stellen: 
 

- Kann d’Madame Ministesch erklären a wéi fern d’Oploe sech ënnerscheede wann et sech ëm 
provisoresch Gebaier handelt am Verglach zu méi permanente Gesondheetsstrukturen?“ 

 

Mat déiwem Respekt, 

   
 André BAULER Gusty GRAAS 
 Deputéierten Deputéierten 




